Gweithdy 4: Tystiolaeth enghreifftiol camau nesaf

Astudiaeth achos – James 

Mae James ym Mlwyddyn 5 ac wedi cael diagnosis o anhwylder sbectrwm awtistig.  Mae pethau’n tynnu ei sylw yn hawdd. Mae ei athro wedi cofnodi tystiolaeth o'i sgiliau siarad a gwrando, a dangosir rhai ohonynt isod. (Mae angen lefel uchel o gymorth oedolyn i'w gadw ar y dasg a chyflawni'r perfformiad a ddisgrifir.)
· Mae James yn defnyddio ychydig o eiriau llafar megis 'helô', 'ta-ta', 'mami' a 'dadi'. 

· Bydd yn dweud 'helô' ar yr adeg iawn pan gaiff ei enw ei ganu yn ystod y 'gân helô' (amser cylch/cofrestru) a bydd yn tynnu llun pob plentyn yn y dosbarth oddi ar gerdyn a'i roi iddynt pan fydd yn clywed eu henwau yn cael eu dweud neu eu canu ar hap.

· Mae'n ymateb yn briodol i ystod eang o eiriau ar gyfer gwrthrychau a'r rhan fwyaf o weithredoedd.

· Mewn mathemateg, pan fydd yr athro yn gofyn 'chwilia am bob un o'r (e.e. defaid)', roedd yn gallu dod o hyd i'r lluniau o bob anifail – o gasgliad o luniau amrywiol o foch, gwartheg, cŵn, defaid a cheffylau.
· Gall drefnu lliwiau ond nid yw'n gallu cael hyd i wrthrychau o liw a enwir yn gyson, nag ymateb yn gyson pan fydd yr athro yn gofyn, 'rho'r un fawr/fach i mi' hyd yn oed pan fydd yr eitemau y cyfeirir atynt yn wahanol iawn eu maint.
· Yn yr ystafell ddosbarth mae ei lyfr PECS (gyda 30 o symbolau ar hyn o bryd) yn hongian ar ei beg cotiau, neu'n mynd adref gydag ef ac i leoliadau eraill o gwmpas yr ysgol. Mae hefyd yn mynd â'i lyfr PECS gydag ef pan fydd y dosbarth yn mynd allan o'r ysgol – a'i ddefnyddio yn y caffi fel arfer i ddweud ei fod am gael 'cacen'.
· Amser cinio, mae'n defnyddio'r llyfr PECS i ofyn am eitem fwy penodol yn ei focs bwyd, e.e. 'Dwi eisiau brechdan' neu 'Dwi eisiau diod'.

· Mae'n defnyddio PECS i ofyn am ei hoff weithgareddau, megis defnyddio ‘graean’ a ‘dŵr’. Mae'n hoffi rhedeg graean drwy ei fysedd ac mae'n mwynhau arllwys dŵr o un cynhwysydd i'r llall.
· Heb y llyfr PECS, mae'n edrych ar y staff ac yn pwyntio neu'n gwthio'r oedolyn tuag at yr eitem y mae am ei chael, os nad yw'n gallu cyrraedd yr eitem ei hun.

· Mewn cerddoriaeth, fe bwyntiodd at y troli offerynnau. Pan ofynnodd cynorthwyydd addysgu iddo 'Beth wyt ti eisiau?' aeth i mewn i'w fag ar gefn y gadair, tynnu allan ei lyfr PECS a rhoi 'Dwi eisiau bysellfwrdd' ar y stribyn. Roedd bysellfwrdd ar waelod y troli ac ar ôl cael gafael arno roedd yn hapus iawn.
· Erbyn hyn mae'n ymateb yn gywir i frawddegau megis 'rho got John ar y bwrdd', 'rho dy lyfr i Amy', 'rho lyfr Kay yn y drôr'.
· Mae'n rhoi sylw, yn gwenu a gall bwyntio neu wneud ystum mewn ymateb i ganeuon rhif, caneuon rhagweld, caneuon lliw, ac ati, a ddefnyddir trwy gydol y diwrnod ysgol mewn ystod eang o bynciau, ond mae'n colli diddordeb oni bai y cânt eu perfformio mewn modd eithaf bywiog.

· Mewn addysg gorfforol, gall bwyntio/ysgwyd y rhan fwyaf o'r rhannau o'i gorff ond mae'n drysu rhwng y geg, y trwyn, y llygaid a'r clustiau. Gall daflu neu gicio'r bêl i rywun a enwir.
Beth mae'r dystiolaeth hon yn ei ddweud wrthych am James a ble y mae arni mewn Llafaredd ar draws y cwricwlwm ar y FfLlRh?
